
Kakini Kavacham

કાકિનીકવચમ્

અથ ષષ્ઠસપ્તતિતમઃ પટલઃ
શ્રીઆનન્દભૈરવી ઉવાચ
કથયામિ મહાકાલ! ચાત્યન્તાદ્ભુતસાધનમ્ ।
કવચં કાકિનીદેવ્યા અષ્ટોત્તરશતાક્ષરમ્ ॥ ૭૬-૧॥
યસ્ય ગેહે કરે શીર્ષે કણ્ઠે ચ ચિત્તમધ્યકે ।
ભુજમધ્યે ચ કટ્યાં વા ધારયિત્વા મહીતલે ॥ ૭૬-૨॥
કિં  ન સિદ્ધિં  કરોત્યેવ સાધકો યોગિનીપતિઃ ।
યોગસિદ્ધિઃ ક્રિયાસિદ્ધિઃ શિવાસિદ્ધિસ્તથા પરા ॥ ૭૬-૩॥
મહાસિદ્ધિઃ ખેચરી ચ સુષુમ્ણાસિદ્ધિરેવ ચ ।
ફલસિદ્ધિઃ કાલસિદ્ધિઃ ક્રિયાસિદ્ધિઃ શિવામ્બિકા ॥ ૭૬-૪॥
જઙ્ઘાસિદ્ધિઃ  પરાસિદ્ધિઃ ખડ્ગસિદ્ધિઃ સુસૂક્ષ્મગા ।
અણિમાદ્યષ્ટસિદ્ધિશ્ચ કરે તસ્ય સ્થિરા ભવેત્ ॥ ૭૬-૫॥
કવચં કાકિનીદેવ્યાઃ સર્વસિદ્ધિપ્રદાયકમ્ ।
અકાલે વા સુકાલે વા પઠનાદ્ ધર્મસઞ્ચયમ્ ॥ ૭૬-૬॥
જયી ધર્મસઞ્ચયેન જયો યત્ર શિવસ્તતઃ ।
યત્ર શિવા તત્ર શિવઃ કવચાત્મા દ્વયં પ્રિયૌ ॥ ૭૬-૭॥
કર્તારૌ તૌ સદા તારૌ પાર્વતીપરમેશ્વરૌ ।
કાર્યકારણસ્રષ્ટારૌ ઉભૌ તત્ર પરાત્પરૌ ॥ ૭૬-૮॥
કવચાત્મકમૂર્ત્તૌ ચ સ્થાતારૌ પ્રભવાત્મકૌ ।
તસ્ય નામાક્ષરં વક્ષ્યે શ‍ૃષ્ણુષ્વ ભૈરવેશ્વર ॥ ૭૬-૯॥
ભૈરવી ભીમરૂપા ચ વિરૂપા રૂપવર્જિતા   ।
સૂક્ષ્માતિસૂક્ષ્મરૂપા ચ સ્વપ્રકાશા ચ શાકિની ॥ ૭૬-૧૦॥

કાકિનીકવચમ્

ચપલા ચઞ્ચલા ભીમા ચન્દ્રદેવી પરાપરા ।
કમલાક્ષી દેવમાતા ખડ્ગકપાલધારિણી ॥ ૭૬-૧૧॥
ગુર્વી ગૌરી ઘનચ્છાયા ઓંઙ્કારાદ્યા ચરુપ્રિયા ।
છાયા જયા ચાઞ્જના ચઓઙ્કારાત્મા કલાવતી ॥ ૭૬-૧૨॥
ટઙ્કારિણી ડાકિની ચ ટક્કાદેવી રુણપ્રિયા ।
તારિણી સ્થૂલપુષ્ટા ચ દયાધર્મપ્રિયા નુતિઃ ॥ ૭૬-૧૩॥
પરમા બુદ્ધિશક્તિશ્ચ ફલદા ફાલ્ગુની કલા ।
વસુધારા વાસુકી ચ ભદ્રકાલી ભવાભવા ॥ ૭૬-૧૪॥
મનસા મોહિની માતા યશોદા યાજ્ઞિકા યશા ।
રૂપેશ્વરી રણપ્રાણા લક્ષ્મીર્લક્ષણશોભિતા ॥ ૭૬-૧૫॥
વસુપ્રિયા વસુરતા બાલરક્ષા શશિપ્રભા ।
ષડક્ષરી શારદા ચ હરિદ્રા હારમાલિની ॥ ૭૬-૧૬॥
લાવણ્યનિરતા લઙ્કા ક્ષયરોગવિનાશિની ।
ક્ષેત્રપાલા ચ ક્ષેત્રી ચ ક્ષત્રિયા ક્ષેમદા ક્ષમા ॥ ૭૬-૧૭॥
ક્ષુન્નિવૃત્તિકરી ક્ષુબ્ધા ક્ષાલનાખ્યા ક્ષરાક્ષરા ।
અનન્તાખ્યા ઉમા દુર્ગા ઋષભા ઈશ્વરપ્રિયા ॥ ૭૬-૧૮॥
ઌકારબીજકૂટસ્થા ઌકારદીર્ઘજીવિકા ।
એરણ્ડરણચામુણ્ડા ઐન્દ્રી ડટ્ટપ્રિયાન્તરા ॥ ૭૬-૧૯॥
તુનુતુણ્ડા ઓષધી ચ ઉત્તમાધમમધ્યમા ।
ઔદ્વેષિણી ઔષધસ્થા અટ્ટહાસાત્મસઙ્ગતા  ॥ ૭૬-૨૦॥
અર્થદા અષ્ટહસ્તા ચ અર્કકોટિમયૂખગા ।
અર્ધનારીશ્વરા અર્ચ્યા અર્બુદાસ્ત્રધરા સમા ॥ ૭૬-૨૧॥
અષ્ટૈશ્વર્યપ્રદા અર્ઘા અમ્ભસ્થા ચાપ્યરુન્ધતી ।
અર્પણાખ્યા અર્કમુની અર્પણા અસ્ખલસ્થિતા ॥ ૭૬-૨૨॥
અર્ચનાઢ્યા અર્ચનાસ્થા અરાતી અરુણાધરા ।
અષ્ટોત્તરાખ્યમમૃતં પઠિત્વા કવચં પઠેત્ ॥ ૭૬-૨૩॥
તદા ફલસમૃદ્ધિઃ સ્યાદાયુરારોગ્યસાધનમ્ ।
શાકિનીકવચસ્યાસ્ય સદાશિવ ઋષિઃ સ્મૃતઃ ॥ ૭૬-૨૪॥

ગાયત્રીચ્છન્દ એવાપિ શાકિની દેહદેવતા ।
ૐ શ્રીં ક્લીં  મે શિરઃ પાતુ બ્લૂઁ હ્લૂઁ મે લલાટકમ્ ॥ ૭૬-૨૫॥
ચક્ષુષી ખેચરી પાતુ કર્ણૌ મે શિવશાકિની ।
ગણ્ડયુગ્મં સદા પાતુ દેવશાકમ્ભરી રમા ॥ ૭૬-૨૬॥
સ્વાહા પાતુ યુગ્મનાસાં ઓષ્ઠાઽધરં શિરોઽવતુ ।
દ્રીં  હ્રીં   શ્રીં  મે દન્તપઙ્ક્તિં   જિહ્વાગ્રં દેહદેવતા ॥ ૭૬-૨૭॥
ચિબુકં કમલા દેવી વાગ્દાત્રી મે કપાલકમ્ ।
વદનં કાલિકા પાતુ શબ્દબીજાત્મિકા ગલમ્ ॥ ૭૬-૨૮॥
કણ્ઠદેવી શાકિની ચ પાતુ મે કણ્ઠપઙ્કજમ્ ।
સુરાદેવી સદા પાતુ હૃત્પદ્મં કામરૂપિણી ॥ ૭૬-૨૯॥
કલાવતી કામકામા કામમાલા વિશુદ્ધકમ્ ।
સદાશિવપથં પાતુ લક્ષ્મીર્મે નાભિપઙ્કજમ્ ॥ ૭૬-૩૦॥
ઉલ્કામુખી સદા પાતુ દેવમાતા ષડક્ષરમ્ ।
સદા પાતુ વિષ્ણુપદ્મં રાકિણી પાતુ મે દલમ્ ॥ ૭૬-૩૧॥
કટિદેશં સદા પાતુ ભોગદા જ્ઞાનમોક્ષદા ।
મૂલાધારં સદા પાતુ કાકિની પરમેશ્વરી ॥ ૭૬-૩૨॥
એકરૂપા સદા પાતુ લિઙ્ગાધારં  વિરૂપિણી ।
માર્કણ્ડપૂજિતા દેવી મૃકુણ્ડા મૂલવાસિની ॥ ૭૬-૩૩॥
સદા મે પાતુ દેવેશિ અભયા ચારુદેશકમ્ ।
દર્શનાખ્યા મહાદેવી લિઙ્ગાધારં  પદાન્તરમ્ ॥ ૭૬-૩૪॥
પાતુ દેવી હિરણ્યાક્ષી સર્વાઙ્ગં  સર્વદેવતા ।
વિધાત્રી સૂક્ષ્મરૂપસ્થા સ્થૂલાઙ્ગી  ચ કૃશોદરી ॥ ૭૬-૩૫॥
સર્વત્ર સર્વદા પાતુ દેવી શાકમ્ભરી મમ ।
હૃત્કાલિકા સદા પાતુ સર્વાઙ્ગં  સર્વદેશકે ॥ ૭૬-૩૬॥
ઇતિ તે કથિતં નાથ કવચં દેવદુર્લભમ્ ।
પઠિત્વા સિદ્ધિપ્રાપ્નોતિ રાજત્વં લભતે નરઃ ॥ ૭૬-૩૭॥
અકસ્માત્ સૂર્યતુલ્યઃ સ્યાત્ કામજેતા સ્વયં ભવેત્ ।

ધારણાદ્ દેહવૃદ્ધિઃ સ્યાદાયુરારોગ્યસમ્પદમ્ ॥ ૭૬-૩૮॥
વાયુસિદ્ધિકરં સાક્ષાદમૃતાનન્દવિગ્રહમ્ ।
અગ્નિસ્તમ્ભં જલસ્તમ્ભં વાયુસ્તમ્ભં કરોતિ હિ ॥ ૭૬-૩૯॥
ખેચરો યોગજેતા સ્યાદાશાક્ષયકરો ભવેત્ ।
તતઃ પઠેત્ કામમન્ત્રં તદન્તે ધ્યાનમાચરેત્ ॥ ૭૬-૪૦॥
ૐશ્રીશ્ચ તે લક્ષ્મીશ્ચ પત્ન્યાવહોરાત્રે પાર્શ્વે
નક્ષત્રાણિ રૂપમશ્વિનૌ વ્યાત્તમ્ । ઇષ્ણન્નિષાણા-
મુમ્મ ઇષાણ સર્વલોકમ્મ ઇષાણ ॥ ૭૬-૪૧॥
જપિત્વા કામમન્ત્રં હિ સર્વકામફલં લભેત્ ।
તતો ધ્યાત્વા ચ કવચં ધ્યાયેદ્યઃ શાકિનીશિવમ્ ॥ ૭૬-૪૨॥
સ વેદપારમાયાતિ શાકિનીધ્યાનયોગતઃ ॥ ૭૬-૪૩॥
પ્રાણાખ્યાં શુક્લપદ્મે નિરવધિનિલયાં શાકિનીં  પીતવસ્ત્રાં
સૂક્ષ્માં ભૂષાતિરુદ્રોદ્ભવતનુચપલાં ચઞ્ચલાં સિદ્ધિલોલામ્ ।
હસ્તૈઃ પદ્મૈશ્ચતુર્ભિઃ   સુનયનકમલૈર્ભાસમાનાં શિવાઢ્યાં
પદ્માભીતિપ્રચણ્ડાસિચસહિતાં શાકમાતાં ભજામિ ॥ ૭૬-૪૪॥
ધ્યાત્વા યોગી શ્મશાને ગિરિવરકુહરે ડાકિનીદેશમધ્યે
શૂન્યે ગર્તેવને વા ગગનગૃહતલે શૂન્યગેહે સુપ્રવાસે ।
જ્ઞાનાત્મા યો વશી વા પઠતિ ચ સતતં શાકિનીદેહયોગં
ગઙ્ગાયાં  સ્વીયગર્ભે કવચમભયદં સર્વદં યાતિ સિદ્ધિમ્ ॥ ૭૬-૪૫॥
કવચં કારણૈર્દેવીં  પૂજયિત્વા યથાવિધિ ।
અકસ્માત્ કાયસિદ્ધિઃ સ્યાદષ્ટૈશ્વર્યસમન્વિતઃ ॥ ૭૬-૪૬॥
મોક્ષમાપ્નોતિ ભાવેન સુખં તસ્ય પદે પદે ।
મ્રિયન્તુ બાલકા યસ્યાઃ કાકવન્ધ્યા ચ યા ભવેત્ ॥ ૭૬-૪૭॥
ધારયિત્વા ત્વિમાં વિદ્યામેતૈર્દોષૈર્ન લિપ્યતે ।
કણ્ઠે યો ધારયેદેતાં સમરે કાણ્ડધારિણીમ્ ॥ ૭૬-૪૮॥
અક્ષયત્વમવાપ્નોતિ જીવમાત્રઃ સદાશિવઃ ।
ગોરોચનાકુઙ્કુમેન  કાલાગુરુહરિદ્રયા ॥ ૭૬-૪૯॥
લાક્ષારસૈર્લેખયિત્વા ધારયિત્વાઽમૃતં લભેત્ ॥ ૭૬-૫૦॥

કાકિનીકવચમ્

ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ષટ્ચક્રપ્રકાશે ભૈરવભૈરવીસંવાદે શાકિનીકવચં નામ
ષષ્ઠસપ્તતિતમઃ પટલઃ ॥ ૭૬॥

The numbers correspond to paTala and verse numbers from

Rudrayamala uttaratantra.

